
卷十

 � 卷十一

卷十

古樂府

艾如張

有菀者林，眾鳥萃之。

我欲張羅，榛枯翳之。

既礪我斧，又飭我徒。

孰是奧穢，而不剪除。

爰升於虛，以相乃麓。

有條我網，載秩我目。

有鳥有鳥，五采其章。

��々喈喈，率彼高岡。

張之弗獲，憂心且傷。

寤寐懷思，曷云能忘！

有鳥五采，亦既來止。

昭其德音，以相君子。

君子豈弟，其儀是若。

艾而張矣，云胡不樂。

芳樹

蔚彼芳樹，生於蘭池。

景風晝拂，榮泉夜滋。

燁如其光，炫於朱曦。

含華吐芬，嚶鳴滿枝。

君子有酒，以邀以嬉。

羽觴交橫，吹竹彈絲。

相彼草木，允惟厥時。

良辰易徂，能不懷思。

沛其邁矣，其誰女悲？

上陵

零雨霏霏，亦降於桑。

愴悢中懷，念昔先皇。

惟昔先皇，創業孔艱。

寤寐興懷，能不永嘆。

精靈安所？體魄焉依？

幽明隔絕，曷已其思。

堂堂梓宮，在彼高岡。

霜露是萃，能不慨傷？

禮起由情，將情繄物。

溥斯索矣，庶其罔闕。

郊社既虔，宗廟孔威。

上陵是申，式昭孝思。

將進酒

有酒湛湛，亦盈於觴。

酌言進之，思心洋洋。

X-GORB Books | zh.wikisource.org | CC BY-SA 4.0 3 / 23



劉基集/10卷

亦有兄弟，在天一方。

安得致之，樂以徜徉。

有酒在尊，既旨且清。

何以酌之，有觩其觥。

豈不欲飲，惜無友生。

愴悢傷懷，曷云其平。

兄弟之合，如塤如篪。

朋友既比，如岡如維。

死喪急難，是責是庇。

今日有酒，如何勿思。

人亦有言，解憂惟酒。

載惛載呶，亦孔之咎。

我觴維瓊，我斝維玖。

以樂兄弟，以宴朋友。

上之回

上之回，六龍矯。

揵光耀，拂鷖鳥。

轥石關，匝棠梨。

揚靈旗，縣月支。

天馬來，宛居劙。

穆上玄，釐穰穰。

坐明堂，朝萬方。

翕披離，玉燭光。

於億年，樂未央。

朱鷺

朱鷺來，玉山巔。赬翁引，熛臆延。

朱鷺來，赩流赮。飲赤水，食丹砂。

朱鷺來，炎德加。威昆明，滇僰訛。

朱鷺來，集太液。帝錫祐，荒廣斥。

朱鷺來，燁煌煌。挾鷦雕，媒鳳凰。

朱鷺來，皇之輝。神策演，無窮期。

巫山高

巫山高哉鬱崔嵬，下有江漢浮天回。

深林日月照不到，洞谷闔辟生風雷。

危峰半出赤道上，落日猿狖鳴聲哀。

虎牙赤甲鬪雄壯，風氣以之而隔閡。

楚王遺跡安在哉？但見麋鹿跳蒿萊。

當時忠臣放澤畔，乃與靳尚相徘徊。

山中妖狐老不死，化作婦女蓮花腮。

潛形譎跡托夢寐，變幻涕淚成瓊瑰。

神靈震怒不可禱，雲霧慘淡昏陽臺。

猛風吹雨洗不盡，假手秦炬歊飛灰。

精誠感應各以類，世間妖孽匪自來。

君不見商王夢中得良弼，傅巖之美今安匹？

巫山何事近楚宮，終古怨恨流無窮！

戰城南

朝戰城南門，暮戰城北郭。

殺氣高沖白日昏，劍光直射旄頭落。

聖人以五服限夷夏，射獵耕織各自安土風。

胡為彼狂不自顧，而與大國爭長雄？

X-GORB Books | zh.wikisource.org | CC BY-SA 4.0 6 / 23



劉基集/10卷

高帝定天下，遺此平城憂。

陛下宵旰不遑食，擁旄仗鉞臣不羞。

登南城，望北土。

雲茫茫，土釭釭，蚩尤禡牙雷擊鼓。

舉長戟，揮天狼。

休屠日逐渾邪王，氈車尾尾連馬羊。

橐駝載金人，照耀紅日光，逍遙而來歸帝鄉。

歸帝鄉，樂熙熙，際天所覆罔不來。

小臣獻凱未央殿，陛下垂拱安無為。

君馬黃

君馬黃，我馬驪，二馬八足爭驅馳。

回頭顧影雙驕嘶，尾端散作虹飛。

黃馬曜日黃金晶，驪馬謂是玄天精，

眼前好醜那能明？

吾聞良驥稱以德，不聞矜此驪黃色。

世無伯樂識者誰？有德無色空自知。

思悲翁

弱齡輕日月，邁景想神仙。

顧往諒無及，待來徒自憐。

黃金棄砂礫，劬心煉丹鉛。

鑿石不得水，沈劍徒窺淵。

流光不我與，白髮盈華顛。

杖策出門去，十步九不前。

歸來對妻子，塵竈午未煙。

干時乏計策，退耕無園田。

霜蒲怨青松，逝矢恨驚弦。

已矣復何道，吞聲赴黃泉。

聖人出

聖人出，臨萬方，赤若白日登扶桑。

陰靈韜精星滅芒，群氛辟易歸大荒。

晻曖寒谷熙春陽，枯根發茁暢幽藏。

潛魚躍波谷鳥翔，花明草暖青天長。

青天長，聖人壽，北斗軒轅調氣候。

北辰中居環列宿，八風應律九歌奏，圓方交格神靈輳。

聖人出，陽道開。億萬年，歌康哉。

釣竿

斫竹作釣竿，抽繭作釣絲。

滄洲日暖波漣漪，綠蒲茸茸柳葉垂，鉤纖餌香魚不知。

石鱗激水溪毛動，玉燕回翔竿尾重。

大魚入饌腮頰紅，小魚卻放淵沄中。

更祝小魚知我意，長逝深潭莫貪餌。

思美人

雨欲來，風蕭蕭。

披桂枝，拂陵苕。

繁英隕，鮮葉飄。

揚煙埃，靡招搖。

激房帷，發綺綃。

中髮膚，憯寂寥。

思美人，隔青霄。

水渺茫，山岧嶢。

雲中鳥，何翛翛。

欲寄書，天路遙。

東逝川，不可邀。

芳蘭花，日夜凋。

掩瑤琴，閑玉簫。

魂睘睘，心搖搖。

望明月，歌且謠。

聊逍遙，永今宵。

關山月

關山月明風惻惻，萬里黃雲雜沙礫。

夜深羌笛吹一聲，征人相看淚沾臆。

古人以綏服奮武衛，耕戰守禦不外求。

何人倡此戍邊策？千載以貽中國憂。

關山月，圓復缺，何忍年年照離別！

願得馳光照明主，莫遣邊人望鄉苦。

楚妃歎

江漢揚波六千里，上有巫山矗天起。

錦衾一夕夢行雲，萬戶千門冷如水。

聞道秦兵下武關，君王留連猶未還。

山深不見章臺殿，汨羅冤淚空潺湲。

尚憶前王好馳逐，宮中美人不食肉。

回狂作哲須臾間，至今相業歸孫叔。

楚宮無復如昔人，況有神女如花新。

悲來恨新還憶故，誰能斷卻巫山路？

上清詞三首

王子晉，好吹笙，吹得神仙下玉京。

一朝羽化隨風去，回首故宮芳草生。

天上月，影悠悠，似鏡看看又似鉤。

自是嫦娥甘寂寞，桂華相對度千秋。

河漢水，九秋清，涼月滿空聞雁聲。

雁聲不到夢先到，白露濕衣天未明。

漢宮曲

小雨如煙晝掩扉，卷簾忽見燕雙飛。

不知春色能多少，總向昭陽柳上歸。

江上曲八首

數樹垂楊綠水邊，問郎何不繫蘭舡？浦沙新漲青山遠，半夜月明無杜鵑。

曾記樓船夜泊時，家家弦管鬥腰肢。於今弦管歸何處？綰束枯蒲當酒旗。

昨夜月明天似水，今晨月落水如天。天長水遠人何處？蘆葦蕭蕭一抹煙。

紫桂香銷五夜霜，碧雲收盡玉蟾光。琅玕不是人間樹，何處朝陽有鳳凰。

月出前山青黛寒，雁聲遙下碧雲端。草根錯認驪珠吐，自是西風白露團。

賓雁來時月滿洲，於今雁去月如鉤。雁來雁去何時了？月照離人又白頭。

憶見垂楊縋綠絲，陡看秋菊映疏籬。柳花作絮隨風去，菊綻金葩欲似誰？

紅蓼丹楓一色秋，楚雲吳水共悠悠。人間萬事西風過，惟有滄江日夜流。

寒夜謠二首

良夜悠悠，星河滿天。

風吹窗欞，聲如管弦。

無酒可飲，寒不能眠。

枯腸饑鳴，百慮交煎。

人生一世，不滿百年。

寤寐懷思，曷維其然？

內省不疚，有愧聖賢。

今夕何夕？歲聿其徂。

草木凋落，山川縈紆。

瞻彼鴻雁，拂翼天衢。

雍雍和鳴，載悠載徐。

雖無羽翰，心與之俱。

華月出雲，青鐙在隅。

歌以寫懷，云何其吁！

夜夜曲

冬夜恒苦長，夏夜恒苦短。

短長相蔽虧，殷勤望推挽。

紉茅作繩繩易斷，汲水作池池易旱。

故鏡塵昏難遠照，故衣絮敝無新暖。

西風嫋嫋吹桂枝，白露點苔黃葉滿。

秋夜曲

木落霜露繁，烏啼夜方永。

起行望明月，西風吹雁影。

雁飛一何急，烏啼安所集？

徘徊不能寐，望月空佇立。

佇立河漢傾，誰家砧杵聲？

關山渺千里，何處不傷情！

長歌續短歌

短歌調促情苦悲，長歌引愁無絕期。短聲欲盡長聲續，似是荊山人泣玉。悲哉荊山泣玉

人，但知貴玉不貴身。縱令哭盡歌堪聽，何異春花委路塵！

古稱悲歌可當哭，傷心如中金石鏃。更不必聽蔡琰笳，又不必聽漸離築。長歌飄揚徹九

天，短歌嗚咽入九泉。徒言歌哭兩情異，誰知歌聲尤可憐！

牆頭花

牆頭花，紅錦妒。

美人抱瑟倚高樓，只恐花飛逐風去。

熒熒絳蠟送殘宵，燕語鶯啼斜日暮。

望行人

秋風窗下起，旅雁向一作「又」南飛。

日日出門望，家家行客歸。

無因見邊使，空待寄寒衣。

獨倚一作「閉」青樓暮，烟深鳥雀稀。

長松梢

長松梢，青拂天。歲暮商飆急，寒苦令人憐。陰崖有樸樕，生在荊棘下。霜凋荊棘葉，

網綴如簷瓦。春風破冰凍，勁綠不曾赭。禍福相倚伏，豈不在所招？寧為樸樕莖，莫作

長松梢。

折楊柳

東風二月春如酒，不見百花惟見柳。

柳絲綰煙留暝鴉，柳花蕩漾迷羲和。

美人卷簾看不足，柳色萋萋妒娥綠。

夜來微雨清郊圻，鶯黃相應鳴塤篪。

欲寄柔條無信使，空將淚染回文字。

王子喬

王子喬，乃是髭王之子，皇王之孫。

深宮洞房不稱意，卻駕白鶴尋軒轅。

虹霓為旆雲為幡，飄然乘風上昆侖。

王子喬，去何之？朝發旸谷暮崦嵫，六龍九鳳相追隨。

穆王西上不得王母訣，胡為元氣獨爾私？

王子喬，去不還。后稷功業委如山，猶有九鼎知神姦。

王城日夕生茆菅，爾獨胡為白雲間？

王子喬，空長歎！

走馬引

天冥冥，雲濛濛，當天白日中貫虹。壯士拔劍出門去，手提仇頭擲草中。擲草中，血漉

漉，追兵夜至深谷伏。精誠感天天心哀，太一乃遣天馬從天來，揮霍雷電揚風埃。壯士

呼，天馬馳，橫行白晝，吏不敢窺。戴天之恥，自古有必報，天地亦與相扶持。夫差徒

能不忘而報越，棲於會稽又縱之。始知壯士獨無愧，魯莊嵇紹何以為人為！結交行朋友

以義合，久要貴不忘。結交或匪人，騶虞化為狼。君不見市井人，杯酒忽相得，傾肝瀉

膽無所惜；一朝需求不稱意，口裏驅蛩心上蠔？更聞背語觸疑心，牆角車輪亦生翅。君

不見耳與余，又不見田與竇，當其得意時，刎頸以相就；寧知嫌隙反掌成，坐令衽席生

戈兵？古人重結交，晏子真其人。伾文執誼羊豕之合，死生棄置安足陳！

梁甫吟

誰謂秋月明，蔽之不必一尺雲。

誰謂江水清，淆之不必一斗泥。

人情旦暮有翻覆，平地倏忽成山谿。

君不見桓公相仲父，豎刁終亂齊；秦穆信逢孫，遂違百里奚。

赤符天子明見萬里外，乃以薏苡為文犀。

停婚僕碑何震怒，青天白日生虹霓。

明良際會有如此，而況童角不辨粟與稊。

外間皇父中艷妻，馬角突兀連牝雞。

以聰為聾狂作聖，顛倒衣裳行蒺藜。

屈原懷沙子胥棄，魑魅叫嘯風淒淒。

《梁甫吟》，悲以淒。

岐山竹實日稀少，鳳凰憔悴將安棲？

春日行

深宮高樓入紫清，金作蛟龍盤繡一作「繡作」楹。

佳人當窗弄白日，弦將手語彈鳴箏。

春風吹落君王耳，此曲乃是昇天行。

因出天池泛蓬瀛，樓船蹙沓波浪驚。

三千雙蛾獻歌笑，撾鐘考鼓宮殿傾。

萬姓聚舞歌太平，我無爲，人自寧。

三十六帝欲相迎，仙人飄翩下雲軿。

帝不去，留鎬京。

安能爲軒轅，獨往入窅冥。

小臣拜獻南山壽，陛下萬古垂鴻名。

牆上難為趍行

弱水不可以航，石林不可以車。

人生貴守分，墻上難為趨。

茫茫八極內，挾徑交通衢。

紛紛皆轍跡，擾擾論錙銖。

焦原詫齊踵，龍頷誇探珠。

片言取卿相，杯酒興剪屠。

機事一朝露，妻子化為魚。

林間有一士，蓬蒿翳窮廬。

種稻十數畝，種桑八九株。

有酒且飲之，無事即安居。

孰知五鼎食，聊保百年軀。

悠悠身後事，汲汲復何如。

少年行

駿馬狐白裘，玉勒黃金羈。

賓從如浮雲，顧盼生光輝。

朝驅紫陌塵，暮醉青樓姬。

但見花月好，寧知霜雪飛！

荏苒世途異，淒涼瑤草衰。

田園皆易主，親友盡暌違。

學書時既晚，躬稼力已微。

歲晏寒風生，倚墻聽鄰機。

逝水不可挽，枯蓬安所依？

佇立為爾嘆，感我淚沾衣。

獨漉篇

獨漉復獨漉，月明江水濁。

水濁迷龍魚，月明復何如？

楚國皆濁，屈原獨清。

行吟澤畔，哀哉不平。

上山采荼，下山采蘗。

心在腹中，何由可白？

豺狼在後，虎豹在前。

四顧無人，魂飛上天。

珠玉委棄，不如泥沙。

躡冠戴履，萬古悲嗟。

懊抃歌

白鴉養雛時，夜夜啼達曙。如何羽翼成，各自東西去？昨夜霜風起，入戶復吹帷。兒啼

母心酸，母愁兒不知。養兒圖養老，無兒生煩惱。臨老不見兒，不如無兒好。食檗苦在

口，食蓮苦在心。苦心無人知，苦口淚沾襟。男兒初生時，蓬矢桑弧弓。老大卻思家，

懊惱無終窮。

王昭君

漢庭不賞徼功士，昭君卻向胡中死。昭君辭漢入胡中，胡女悲愁漢嬪喜。含情欲怨當語

誰？手彈琵琶淚沾衣。掖庭望幸從此絕，巫山有路他生歸。殷勤說與上林雁，好在明年

再相見。漢恩如海長自深，妾自生來命如線。賤妾一身何足惜？可惜當年劉敬策。遂令

上策重和親，欲倚紅顏清塞塵。只恐妾身先草露，漢宮無復如花人。

塘上行

塘上何所有？有蒲與荷花。蒲花難開荷易落，使我歎恨長谘嗟。鴛鴦戲我後，鶬鴰翔我

前。四顧不見人，淚下如流泉。浮萍違淥井，寄身滄江渚。滄江不應竭，是妾命如許。

朝淚灑玉台，夕淚沾羅衾。采荷得見蓮，中復懷苦心。廣筵列肴蔬，好者即美味。荼蓼

有時甘，菘葵有時棄。嚴風吹秋林，蕙蘭化為草。於悒今可憎，芳菲故嘗好。行亦私自

憐，坐亦私自憐。願為天邊月，流影玉階前。

君子有所思

晨上龍首山，徘徊望咸京。

交衢錯萬井，甲第連公卿。

鞍馬相照曜，冠蓋如雲行。

扈從金宮歸，賜酒銀甕盈。

前庭列騶騎，後苑羅傾城。

寵極妒心起，歡餘驕氣生。

田竇巧相奪，蕭韓互摧傾。

快意在一時，報復延戈兵。

范雎掉柔舌，穰侯去強嬴。

寧知幽燕客，接踵誇雄鳴。

茫茫前車轍，遺跡猶未平。

胡為不自悟？坐使憂患並。

二疏獨何人，千載垂令名？

上山采蘼蕪

上山采蘼蕪，山峻路迢遞。

山下逢故夫，悲風生羅袂。

憶昔結髮時，願得終百年。

變故不可期，中道相棄捐。

蓮實生水中，石榴生路側。

X-GORB Books | zh.wikisource.org | CC BY-SA 4.0 21 / 23



劉基集/10卷

未嘗掛齒牙，中心豈能識。

上山采蘼蕪，羅袖生芳菲。

因君贈新人，莫遣秋霜霏。

落葉辭故枝，不寄別條上。

白日無回光，誰能不惆悵。

雙桐生空井

雙桐生空井，井空桐葉稀。

稀葉不自蔽，鳳鳥將安歸？

雙桐生空井，井泥泉不出。

桐根日夜枯，何由伐琴瑟。

美女篇

南國有美女，粲粲玉雪顏。眉目豔華月，色映清秋寒。粉黛不敢涴，佩服惟幽蘭。一朝

備選擇，得廁金宮班。貞心恥自衒，望幸良獨難。況蒙眾女妒，倩笑誰為歡？恒恐芳桂

枝，寂寞零露漙。素手發瑤琴，冷冷奏孤鸞。宮商合要妙，遺響風珊珊。大音世罕識，

日暮空盤桓。安得托宵夢，集君瑤台端？相思不可極，躑躅起長歎。

玉階怨

長門燈下淚，滴作玉階苔。

年年傍春雨，一上苑墻來。

秋思

梧桐生碧砌，密葉暗金井。

驚心昨夜月，照見棲禽影。

長門怨

白露下玉除，風清月如練。

坐看池上螢，飛入昭陽殿。

宛轉歌

星稀月白河闌干，饑蟲籲號莎草寒。美人望月歌宛轉，瀟湘水碧蒼梧遠。愁魂一夜不得

歸，化作斷雲天際飛。

長相思

長相思，在沅湘。

九疑之山鬱蒼蒼，青天蕩蕩林木暗。

落日虎嘯風飛揚，欲往從之水無航。

仲尼有德而不用，孟軻竟死於齊梁。

松柏摧折桂生蠹，但見荊棘如山長。

長相思，斷人腸。

